
ОСМА КОНФЕРЕНЦИЈА НА ПАРЛАМЕНТАРНИ КОМИСИИ ЗА ЕВРОПСКИ ПРАШАЊА/ИНТЕГРАЦИИ НА ДРЖАВИТЕ УЧЕСНИЧКИ ВО ПРОЦЕСОТ ЗА СТАБИЛИЗАЦИЈА И АСОЦИЈАЦИЈА ОД ЈУГОИСТОЧНА ЕВРОПА - КОСАП 
СКОПЈЕ, 24 - 25 НОЕМВРИ 2013 година
ЗАВРШНА ИЗЈАВА

Осмата конференција на парламентарните комисии за европски интеграции/прашања на Земјите кои учествуваат во Процесот за стабилизација и асоцијација на Југо-источна Европа беше организирана во Скопје на иницијатива на Собранието на Република Македонија.

На Конференцијата учествуваа членовите на парламентарните комисии за Европски интеграции/прашања од Босна и Херцеговина, Црна Гора, Република Македонија и Република Србија. 
Членовите на Комисиите за европски интеграции на Големото национално собрание на Република Турција и на Парламентот на Косово
 присуствуваа на Конференцијата како гости. 
Во функција на редовна размена на ставовите по  однос на прашањата кои што се однесуваат на Процесот за стабилизација и асоцијација (ПСА), како и процесот за проширување на ЕУ, учесниците  на 8. Конференција во Скопје: 
 

1. Изразија целосна согласност со оценките содржани во Стратешкиот документ на Европската комисија "Стратегијата за проширување и главните предизвици 2013-2014" и ја подржаа политиката  на проширувањето како долгорочен и стратегиски концепт во Европа и во регионот, кој даде позитивни резултати;  Ја поздравија   политиката на отворени врати на ЕУ, и покрај финансиска криза во Унијата. Оваа политика и понатаму делува охрабрувачки за остварување на бараните критериуми и стандарди за членството во ЕУ од страна на земјите кандидати и аспиранти.

2. Повторно укажаа на значењето на исполнувањето на критериумите од Копенхаген, кои и понатаму треба да претставуваат основа на Процесот на пристапување и дека целосното исполнување на овие критериуми треба да остане единствен императив. Истакнаа дека билатералните спорови не треба да го блокираат пристапниот процес на земјите кон ЕУ и треба да се решаваат во конструктивен и добрососедски дух.
3. Го поздравија  новиот пристап на институциите на ЕУ  во однос на политиката за проширување за идните преговарачки рамки, во кои приоритет се става на прашањата поврзани со правосудство и фундаментални права, како и правда и внатрешни работи. Се согласија дека овие политики  треба да се прилагодуваат кон стандардите на ЕУ на почетокот на пристапниот процес. 

4. Ја истакнаа важноста од понатамошно  развивање  на регионалната соработка и добрососедските односи, како  значаен столб  од процесот  за пристапување во Европската унија; Укажаа на потребата од развивање на конструктивен пристап во односите со соседите и со другите земји, кои се дел од проширувањето, преку развивање на билатерална и регионална соработка за сите прашања поврзани со интеграцијата на земјите кандидатки и аспиранти кон ЕУ. Изразија заложба за блиска и континуирана соработка во рамките на Процесот за соработка во Југоисточна Европа (ПСЈИЕ), на Регионалниот Совет за соработка (РСС), Централно европскиот договор за слободна трговија (ЦЕФТА), Цетињскиот парламентарен форум (ЦПФ), Централноевропската иницијатива (ЦЕИ), Договорот за енергетска заедница (ДЕЗ) и Спогодбата за  европската заеднична воздухопловна област.

 

5. Укажаа на можните негативни импликации од примената на неодамна усвоената Резолуција од страна на Европскиот парламент за суспензија на безвизниот режим, поради можноста за  користење на нововоспоставениот механизам со кој се ограничува слободното движење на граѓаните од земјите вклучени во Процесот за стабилизација и асоцијација во земјите членки на Европската унија. Истакнаа дека оваа мерка не е во насока на  унапредување на  евроинтегративните процеси на овие земји.

 

6. Го поддржуваат новиот концепт на претпристапната помош ИПА 2 (2014-2020) со кој се надминати разликите меѓу земјите врз основа на нивниот кандидатски статус, со што им се овозможува  на повеќе земји да имаат пристап до фондовите, а особено оние за социо-економски развој. Имајќи предвид дека европските фондови во рамите на ИПА (2007-2013) само делумно беа искористени, тие укажуваат на потребата за подобра искористеност на ИПА 2 преку засилување на административните капацитети, подобрување на   програмирањето  и подготовката на проекти, како и на инклузивноста и соработката  меѓу сите релевантни засегнати страни. Предлагаат дека за подобар пристап и искористеност на овие  европски  фондови  Европската унија  треба да ги преиспита и поедностави административните процедури, како и  трошоците за ИПА финансирањето.
 

7. Нагласуваат дека од интерес на сите земји од регионот е да превземат сеопфатни промени и реформи на национален, регионален и глобален план во интерес на надминување на глобалната економско-финансиска криза. Имајќи ја во предвид општата поврзаност и меѓузависност, неопходна е потребата од заедничко, а не поединечно адресирање на економските, енергетските и климатските предизвици, со придонес од страна на сите земји од регионот. 

  

8. Укажаа на потребата за интензивирање на  регионалната трговија и инвестициите, поголема транспарентност, зголемување на протокот на стоки, инвестиции, услуги и луѓе во рамките на регионот, имајќи ги во предвид одредбите од договорот ЦЕФТА, и големиот потенцијал кој овој Договор го има за сите земји од регионот.  Укажуваат  дека недоследното спроведување на  одредбите од овој договор доведува до несакани последици во трговските релации помеѓу земјите потписнички.

9. Се заложија за понатамошна либерализација на трговијата со земјоделски производи и услуги, елиминирање на непотребните технички бариери во трговијата, олеснување на трговијата со вклучување на транспарентни алатки и поедноставување на трговските процедури во рамките на ЦЕФТА, како и промовирање на регионалната соработка во следните области: политика на конкуренција, правата на интелектуална сопственост и јавните набавки во делот на конкурентската економска средина.
 

10. Ја поздравуваат одлуката на претставниците на парламентите на земјите учеснички во Процесот за соработка во Југоисточна Европа (ПСЈИЕ) на 10-тата Конференција на претседателите на парламентите на ПСИЈИЕ за согласноста Парламентарната димензија на ПСЈИЕ да се трансформира во Парламентарно собрание на ПСЈИЕ, како постојан парламентарен форум  за размена на искуства, дијалог и соработка за прашања од особен интерес на земјите од ЈИЕ и нејзините граѓани, кои ќе дејствуваат во синергија со регионалните и меѓународните партнери. 
11. И честитаат на Република Хрватска за приклучувањето кон Европската Унија на 1 јули 2013, и го посочуваат како успешен пример земја од регионот, која успешно ги завршила  потребните ЕУ реформи. Примерот на Република Хрватска претставува поттик за сите земји од регионот посветено да работат на исполнување на бараните критериуми од страна на Европската унија.

12. Изразија благодарност на домаќинот - Собранието на    Република Македонија за организацијата на Oсмата Конференција на парламентарните комисии за европски интеграции/прашања на земјите учеснички во Процесот за стабилизација и асоцијација на Југоисточна Европа и придонесот во работата на Конференцијата.

13. Земјите учеснички во Процесот за стабилизација и асоцијација искажуваат подготовеност за континуитет на меѓусебната соработка и ја искажуваат целосната поддршка за претстојната КОСАП конференција под претседателство на Парламентот на Црна Гора.
  
Скопје, 25 ноември 2013
 

 

�  Оваа назнака е без предрасуди кон позициите за статусот и е во согласност со Резолуцијата на Советот за безбедност на ОН 1244/99 и мислењето на Меѓународниот суд за правда за Декларацијата за независност на Косово. 

